
Qeyd edilən sosial paket 
çərçivəsində ölkədə minimum aylıq 
əməkhaqqı 93 faiz artırılaraq 130 
manatdan 250 manata çatdırılıb. 
Əməkhaqqının artırılması ölkədə orta 
aylıq əməkhaqqına təsir göstərib, 
onu 625 manata çatdırmağa 
imkan verib. Bununla bərabər, 
Prezident sosial paket çərçivəsində 
pensiyaların və sosial müavinətlərin 
məbləğini ikiqat artırıb. Bundan 
əlavə, Azərbaycan Prezidentinin 
yeni aylıq təqaüdləri təsis edilib: I 
qrup əlilliyi olan şəxslərə, sağlamlıq 
imkanları məhdud olan 18 yaşa qədər 
uşaqlara qulluq edənlər üçün 50 
manat, müharibə veteranlarına 80 
manat müəyyənləşdirilib. Minimum 
pensiyanın məbləği 2019-cu il martın 
1-dən 160 manata, oktyabrın 1-dən 
200 manata çatdırılıb. Bu, o deməkdir 
ki, ölkədə minimum pensiyanın 
məbləği 72 faiz artırılıb. Prezident 
məcburi köçkünlər və onlara 
bərabər tutulan şəxslər üçün aylıq 
müavinətin həcmini 50 faiz, tələbələrin 
təqaüdlərini 20 faiz artırıb.

Prezidentin “Azərbaycan 
Respublikasında fiziki şəxslərin 
problemli kreditlərinin həlli ilə bağlı əlavə 
tədbirlər haqqında” fərmanına əsasən 
bu sahədə yaranmış problemlərin 
kompleks həlli ilə yanaşı, yeni, dünya 
miqyasında nadir mexanizm – xarici 
valyutada vaxtı keçmiş kredit borclarının 
ödənilməsi sahəsində dövlət dəstəyi 
mexanizmi yaradılıb. Bu fərmanın icrası 
nəticəsində fiziki şəxslərin banklara 
xarici valyutada 10 min ABŞ dollarına 
qədər əsas kredit borclarının manatın 
devalvasiyası ilə əlaqədar artan məbləği 
hesablanaraq ödənilib. Nəticədə 710,3 
min kredit sazişi üzrə 629 milyon manat 
kompensasiya ödənilib.

Maliyyə sektorunda aparılan 
islahatların uğurlu nəticələri 

Respublikamızda son illər 
karbohidrogen hasilatından əldə 
edilən gəlirlərin iqtisadiyyatın digər 
sektorlarına yönəldilməsi nəticəsində 
iqtisadi şaxələndirmə güclənib 
və özəl sektor ümumi inkişafın 
əsas prioritetlərdən birinə çevrilib. 
Bununla yanaşı, maliyyə sektorunda 
aparılan islahatlar nəticəsində vergi 
yükü azalıb, mikro, kiçik və orta 
sahibkarlığın inkişafı dəstəklənib. 

Ölkə rəhbərinin təşəbbüsü ilə 
son illərdə iqtisadiyyatın müxtəlif 
istiqamətlərində olduğu kimi, maliyyə 
sektorunda da həyata keçirilən silsilə 
islahatlar artıq öz bəhrəsini verib. 
Belə ki, 2015-ci ildən sonra maliyyə-
bank sistemində narahatlıq doğuran 
məsələlərdən biri--əmanətlərin 
banklardan geri götürülməsi problemi 
müsbət həll edilib. Əlbəttə, bu, 
dövlət başçısının məsələyə çevik 
reaksiyası nəticəsində reallaşıb. 
Başqa sözlə, 2016-cı ildə əmanətlərin 
tam sığortalanması haqqında qanun 
imzalanıb ki, bununla da ölkəmizin 
maliyyə bazarlarının effektivliyinin 
qısa zamanda bərpa edilməsi 
gerçəkləşib. Artıq 2017-ci ilin ikinci 
yarısından başlayaraq, əmanətlərin 
banklardan geri götürülməsi prosesi 
dayanıb və bank sektorunda ilkin 
müsbət trendlər müşahidə olunmağa 
başlayıb. 

Aqrar sahədə innovativ 
texnologiyaların tətbiqi

Son illərdə aqrar sektorda 
innovativ texnologiyaların geniş 
tətbiqinə, müasir idarəetməyə 
mühüm önəm verilir. Məhz bunun 
nəticəsidir ki, ötən müddətdə mövcud 
sahədə məhsuldarlığın artmasına nail 
olunub. Məsələn, cari təsərrüfat ilində 
dislokasiya sisteminin qurulması, 
xüsusilə də müasir avadanlıqlardan 
istifadə edilməsi, kombaynlara “GPS” 
quraşdırılması və onların düzgün 
dislokasiyası nəticəsində taxıl biçini 
20 gün tez başa çatıb. Məhsuldarlıq 
da yüksək olub. Ötən ilə nisbətən hər 

hektardan təxminən 2 sentner çox 
məhsul əldə edilib. 

Aqrar sahədə innovativ 
texnologiyaların tətbiqinə xüsusi 
əhəmiyyət verilməsi təsadüfi deyil. 
Prezident İlham Əliyev hələ cari ilin 
əvvəlində regionların 2014–2018-ci 
illərdə sosial-iqtisadi inkişafı dövlət 
proqramının icrasının yekunlarına 
həsr olunan konfransda bildirib 
ki, kənd təsərrüfatında islahatlar 
dərinləşdirilməlidir. Aqrar sektor elmi 
əsaslarla inkişaf etməlidir. Müasir 
texnologiyalar, yanaşmalar tətbiq 
olunmalıdır. 

Dövlət başçısının bu tövsiyəsinə 
xüsusi diqqət yetirilməsinin nəticəsidir 
ki, respublikada ilk dəfə olaraq 
Milli Aviasiya Akademiyasında 
akademik Arif Paşayevin rəhbərliyi 
ilə ozonlaşdırma texnologiyası 
hazırlanıb. AMEA-nın Genetik 
Ehtiyatlar İnstitutunun mütəxəssisləri 
tərəfindən ozonlaşdırmanın kənd 
təsərrüfatında tətbiqi əsasında taxıl 
istehsalının az məsrəflə, habelə 
ekoloji təmiz üsullarla artırılması, 
məhsulun ekoloji təmiz və itkisiz 
saxlanılması üzrə elmi-tədqiqat və 
sınaq işləri aparılıb, mühüm nəticələr 
əldə edilib. 

Respublikamızda çəltik əkinlərinin 
elmi əsaslarla həyata keçirilməsi 
ilə bağlı son illər xeyli iş görülüb. 
Hazırda bu sahədə əl əməyi, demək 
olar ki, aradan qaldırılıb. Əkindən 
başlayaraq, məhsulun yığımına kimi, 
bütün proseslər mexanikləşdirilib. 
Məsələn, respublikada, ilk dəfə 
olaraq, cənub bölgəsində çəltik 

şitilləri Koreyadan gətirilən ən müasir 
maşın və mexanizmlərdən istifadə 
edilməklə əkilib və biçilib. Müasir 
texnologiyanın tətbiqi nəticəsində 
keçən il çəltiyin əkin sahəsi 2017-
ci illə müqayisədə 2 dəfədən çox 
artırılaraq, 5,1 min hektara çatdırılıb. 
İstehsal 2,9 dəfə yüksələrək (10,6 
min ton) 16,2 min tona çatıb və orta 
məhsuldarlıq 31,1 sentner/hektar 
olub. 

Artıq ölkəmizdə pambığın da 
innovativ texnologiya əsasında 
yetişdirilməsinə başlanılıb. Ucarda bu 
il təcrübə üçün ayrılan 10 hektarlıq 
pambıq sahəsi Çin texnologiyası 
əsasında, Beyləqan rayonunun Mil 
Təcrübə Stansiyasında isə innovativ 
texnologiya (damlama suvarma 
sistemi) ilə becərilib.

Məhz həyata keçirilən tədbirlər 
sayəsində bu ilin yanvar-oktyabr 
aylarında Azərbaycanda kənd 
təsərrüfatının ümumi məhsulunun 
faktiki qiymətlərlə dəyəri 6 milyard 
900,3 milyon manat təşkil edib ki, 
onun da 3 milyard 350,8 milyon 
manatı heyvandarlıq, 3 milyard 
549,5 milyon manatı isə bitkiçilik 
məhsullarının payına düşüb.

Dövlət Statistika Komitəsinin 
məlumatına görə, əvvəlki ilin 
müvafiq dövrü ilə müqayisədə kənd 
təsərrüfatının istehsalı 7,2 faiz, o 
cümlədən heyvandarlıq məhsulları 
üzrə 3,2 faiz, bitkiçilik məhsulları üzrə 
isə 11,4 faiz artıb.

“Xalq qəzeti”

İslahatların əsas hədəfi 
qüdrətli dövlət qurmaqdır

“Azərbaycan hər zaman Türkiyənin yanında 
olub və dəstəyini heç bir zaman əsirgəməyib”

M.Şentop əlavə edib ki, müstəqilliyini elan 
etdikdən sonra Azərbaycanı ilk tanıyan və qardaş 
hesab edən ölkə kimi onunla ticari, siyasi, hərbi 
və digər sahələrdə əməkdaşlığı gücləndirmək 
Türkiyənin əsas prioritetlərindən biri olub: 
“Azərbaycan xalqının ümummilli lideri Heydər 
Əliyevin dövründən bəri münasibətlərimiz bu 
şəkildə davam edib və hər zaman daha da irəli ge-
dib. Türkiyə Prezidenti Rəcəb Tayyib Ərdoğan və 
Azərbaycan Prezidenti İlham Əliyevin rəhbərliyi 
və dəstəyi sayəsində ölkələrimiz arasında 
münasibətlər getdikcə inkişaf edir”.

M.Şentop qeyd edib ki, iki ölkənin 
parlamentləri və müvafiq komissiyaları 
münasibətlərimizin inkişafına böyük dəstək verir: 
“Həm rəsmi münasibətlər, həm əməkdaşlıq üçün 

yeni imkanlar yaratmaq, həm də iş adamlarımızı 
bir araya gətirmək üçün birlikdə çalışırıq”.

TBMM sədri vurğulayıb ki, kritik dövrlərdə 
ölkələrimiz beynəlxalq platformalarda birlikdə 
hərəkət edir və bir-birlərini dəstəkləyirlər: "Heç 
şübhəsiz, Azərbaycan da eyni şəkildə Türkiyəni 
dəstəkləməkdədir və bunun bariz nümunəsi 
ölkələrimiz arasında olan iqtisadi və digər 
münasibətlərin səviyyəsidir. Azərbaycan və 
Türkiyə beynəlxalq əhəmiyyətli enerji layihələri 
üzrə əməkdaşlıq edir. Azərbaycan da hər zaman 
Türkiyənin yanında olub və bu sahədə dəstəyini 
heç bir zaman əsirgəməyib”.

“Xalq qəzeti”

Türkiyə Böyük Millət Məclisinin 
(TBMM) Sədri Mustafa Şentop 
Trendə müsahibəsində bildirib ki, 

Azərbaycan hər zaman Türkiyənin ya-
nında olub və dəstəyini heç bir zaman 
əsirgəməyib.TBMM Sədri qeyd edib 
ki, Türkiyə və Azərbaycan iki qardaş 
ölkədir və biz bu gerçəyi “Bir millət, 
iki dövlət” ifadəsi ilə hər zaman dilə 
gətiririk. Ölkələrimiz demək olar ki, hər 
sahədə qarşılıqlı əməkdaşlıq edirlər.

Bulvar ərazisi yeni dizaynda, daha 
rəngarəng və müasir formada bəzədilir

Mətbuat xidmətinin 
rəhbəri qeyd edib ki, artıq 
Neftçilər prospekti boyunca 
və Bulvar ərazisindəki bütün 
şam ağacları və dirəklər 
çilçıraqlarla bəzədilib: “ Bulvar 
boyunca müxtəlif, rəngarəng 

kompozisiyalar qurulur. 
Bayram günləri Bulvara 
giriş istiqamətlərində paytaxt 
sakinləri və qonaqlar təmtəraqlı 
bəzəklərlə qarşılaşacaq. Kukla 
Teatrının yanındakı yeraltı 
keçidin önündə Bulvar ərazisi 

işıqlarla bəzədilən, uzunluğu 
67 metr olan tunel quraşdırılıb. 
Bulvar ərazisində iki yolka 
qurulub. Bunlardan biri köhnə 
Bulvar ərazisində Dinamo 
deyilən yerdə (təxminən, 
12 metr), digəri Ağ Şəhər 
Bulvarı ərazisində (təxminən, 
18 metr) yerləşir. Bayram 
günləri Bulvarda Yeni ilin 
bütün atributlarına rast gələ 
biləcəksiniz. Rəngarəng 
bəzədilmiş retro maşınlar 
müəyyən ərazilərdə hərəkət 
edəcək".

G.Yelmarqızı əlavə edib 
ki, gələn həftədən başlayaraq 
təxminən 3 həftə ərzində Kukla 
Teatrının arxasında yerləşən 
meydanda bayram proqramı 
təqdim olunacaq: "Milli Parka 
gələn paytaxt sakinləri və 
şəhərimizin qonaqlarını maraqlı 
sürprizlər, canlı musiqi gözləyir. 
Bulvardakı bayram ab-havası 
həm uşaqlar, həm də böyüklər 
üçün maraqlı olacaq".

“Xalq qəzeti”

Dənizkənarı Bulvar İdarəsinin mətbuat 
xidmətinin rəhbəri Günay Yelmarqızı bildirib 
ki, bu il bulvarda Yeni il daha təmtəraqla 

qarşılanacaq. Dənizkənarı Milli Park ərazisi yeni 
dizaynda, daha rəngarəng və müasir formada 
bəzədilir.

2020-ci il yanvarın 1-dən 
qüvvəyə minəcək “Tibbi sığorta 
haqqında” Azərbaycan Respub-
likasının Qanununa əsasən icbari 
tibbi sığortanın xidmətlər zərfi iki 
hissədən ibarət düşünülmüşdü: baza 
və əlavə hissələrdən. Baza hissəyə 
ilkin səhiyyə xidməti, təcili və 
təxirəsalınmaz tibbi yardım xidməti, 
əlavə hissəyə isə ixtisaslaşdırılmış 
tibbi yardım aid idi. Baza hissədən 
Azərbaycan vətəndaşları, ölkəmizdə 
daimi və ya müvəqqəti yaşayan 
əcnəbilər və vətəndaşlığı olmayan 
şəxslər istifadə edə bilərdilər. Eyni 
zamanda, bu istifadə pulsuz olacaqdı 
və bu xidmətlər üzrə hər il adambaşı-
na 29 manat dövlət büdcəsi hesabına 
ödəniləcəkdi. Xidmətlər zərfinin əlavə 
hissəsinə aid olan ixtisaslaşdırılmış 
tibbi yardımdan istifadə etmək üçün 
isə icbari tibbi sığorta haqqı ödənişli 
idi.

Milli Məclisin 3 dekabr 2019-
cu il tarixində keçirilən plenar 
iclasında “Tibbi sığorta haqqında” 
Qanuna dəyişikliklər qəbul edildi. 
İcbari Tibbi Sığorta üzrə Dövlət 
Agentliyindən verilən məlumata 
görə, dəyişikliyə əsasən, icbari tibbi 
sığortanın xidmətlər zərfi baza və 
əlavə hissələrdən ibarət olmayacaq. 
Zərf vahid toplu şəklində ambulator–
poliklinika və stasionar şəraitdə 
göstərilən bütün tibbi xidmətləri əhatə 
edəcək.

V çağırış Milli Məclisin 
səhiyyə komitəsinin sədri Əhliman 
Əmiraslanov bildirib ki, 2020-ci ilin 
yanvarın 1-dən dövlət tərəfindən 

 bütün əhali üzrə təqvim ili üçün 
adambaşına 90 manat icbari tibbi 
sığorta haqqının ayrılması nəzərdə 
tutulur.

Həmçinin, dövlət və neft sekto-
runda çalışan işəgötürən və işçilərdən 
aylıq hesablanmış əməyin ödənişi 
fondunun 8000 manata qədər olan 
hissəsindən 2 faiz, 8000 manatdan 
yuxarı olan hissəsindən 0,5 faiz miq-
darında icbari tibbi sığortahaqqının 
tutulması müəyyən olunub. Qeyri-
dövlət və qeyri-neft sektorunda çalı-
şan işəgötürən və işçilərdən isə aylıq 
hesablanmış əməyin ödənişi fondunun 
8000 manata qədər olan hissəsindən 
1 faiz, 8000 manatdan yuxarı olan 
hissəsindən 0,5 faiz miqdarında icbari 
tibbi sığortahaqqının ödənilməsi 
müəyyənləşdirilib. Bu isə o deməkdir 
ki,  vətəndaş aylıq olaraq 8500 manat 
əməkhaqqı alırsa, 8000 manatın 2 
faizi, qalan 500 manatın isə 0,5 faizi 
miqdarında icbari tibbi sığortahaqqı 

hesablanacaq. İcbari Tibbi Sığorta 
Fondunun büdcəsi artıq proqnoz-
laşdırılıb, gəlir və xərc istiqamətləri 
müəyyənləşdirilib. Dövlət büdcəsi 
tərəfindən adambaşına illik 90 manat 
olmaqla, ümumilikdə, 900 milyon 
manat, işçi və işəgötürənlərdən hər 
biri üzrə 229 milyon manat, digər 
mənbələrdən 185 milyon manat 
vəsaitin toplanılması proqnozlaşdı-
rılır. Xatırladaq ki, gələn ildən icbari 
tibbi sığorta ölkədə mərhələli şəkildə 
tətbiq olunacaq və yanvarın 1-dən ic-
bari tibbi sığorta haqları toplanılacaq.

İcbari tibbi sığortanın tətbiq 
ediləcəyi və edilməyəcəyi ərazilərdə 
fəaliyyət göstərən tibb müəssisələri 
arasındakı əsas fərq onların 
maliyyələşdirilməsi mexanizmi ilə 
bağlı olacaq. Belə ki, İcbari Tibbi Sı-
ğorta üzrə Dövlət Agentliyi sığortanın 
tətbiq ediləcəyi tibb müəssisələrini 
göstərdikləri tibbi xidmətlərin 
həcminə əsasən maliyyələşdirəcək. 
İcbari tibbi sığorta tətbiq edilməyən 
tibb müəssisələrində isə maliyyələşmə 
müəssisənin saxlanma xərcləri üzrə 
aparılacaq.

Dövlət büdcəsi tərəfindən 
ödənilən adambaşına illik 90 
manat vəsait də eyni qaydada 
mərhələlərə bölünməklə sığor-
tahaqqı və ya saxlanma xərcləri 
qaydasında agentliyə ödəniləcək. 
Həmin vəsaitlər vətəndaşların 
xidmətlər zərfi çərçivəsində tibbi 
xidmət əldə etmələri ilə yanaşı, 
tibb müəssisələrinin hazır olması 

üçün lazım olan sərmayə qoyuluş-
larına, informasiya texnologiyaları 
 infrastrukturunun gücləndirilməsinə 
yönəldiləcək. İcbari tibbi sığorta 
tətbiq edilməyən ərazilərdə tibbi 
xidmətlərdən yararlanmaq məsələsinə 
gəldikdə, əhali qanunvericilikdə 
nəzərdə tutulmuş qaydada tibbi 
xidmətlərdən istifadə etməyə davam 
edəcək.

Qeyd edək ki, ötən illərdə 
icbari tibbi sığortanın pilot layihə 
çərçivəsində bir sıra mühüm addımlar 
atılmış, tətbiqi ilk olaraq Mingəçevir 

şəhəri və Yevlax rayonunda, sonra 
isə Ağdaş rayonunda həyata keçiril-
mişdir. Belə ki, əhalisi 340 min nəfər 
təşkil edən pilot ərazilərdə sığorta 
olunanlar və 30 minə yaxın məcburi 
köçkün baza zərfi çərçivəsində 
ödənişsiz tibbi xidmətlərlə təmin 
edilmiş və əhalinin səhiyyə xərcləri 
ilə bağlı maliyyə yükü əhəmiyyətli 
dərəcədə azaldılmışdır. Mövcud 
maddi-texniki baza və kadr resurs-
ları ilə daha çox pasiyentə xidmət 
göstərilmiş və nəticədə 2018-ci 
ildə pilot ərazilərdə ambulator-po-
liklinik gəlişlərin sayı 1,1 milyon 
olmuş, adambaşına düşən həkimə 
gəlişlərin sayı 3,2 dəfə təşkil etmiş-
dir. Evə yazılan xəstələrin sayı isə 
21 min 454 nəfər olmaqla 2016-cı 
illə müqayisədə 11 faiz artmışdır. 
2017-ci ildə cərrahi əməliyyatların 
sayı  9645, 2018-ci ildə isə 9346 
olmuşdur. Ürək əməliyyatlarının sayı 
2017-ci ildə 375, 2018-ci ildə 112 

təşkil etmişdir. Bununla yanaşı, İTS-
nın tətbiqi nəticəsində pilot ərazilərdə 
anadangəlmə ürək qüsuru ilə doğulan 
37 uşaq əməliyyat edilərək sağlamlıq-
larına qovuşmuşdur.

Qanuna görə, 2020-ci ilin yanvar 
ayının 1-dən etibarən mərhələlərə 
bölünməklə mülki-hüquqi xarak-
terli müqavilələr əsasında işləri 
(xidmətləri) yerinə yetirən fiziki 
şəxslər üzrə aylıq gəlirlərinin 8000 
manatadək (8000 manat da daxil 
olmaqla) olan hissəsinin 2 faizi, 8000 
manatdan yuxarı olan hissəsinin 

1faizi miqdarında icbari tibbi sığor-
tahaqqı müəyyən olunub. Həmçinin, 
sahibkarlıq fəaliyyətinin və ya 
digər vergi tutulan əməliyyatlarının 
müvəqqəti dayandırıldığı hallar 
istisna olmaqla, Vergi Məcəlləsinə 
əsasən vergi ödəyicisi kimi vergi 
uçotuna alınmış fiziki şəxslər (fərdi 
sahibkarlar, xüsusi notariuslar, 
vəkillər kollegiyasının üzvləri) üzrə 
minimum aylıq əməkhaqqının 4 faizi 
miqdarında icbari tibbi sığortahaqqı 
müəyyənləşdirilib.

Dövlət büdcəsi hesabına ödənilən 
icbari tibbi sığortahaqları, tütün 
məmulatları, alkoqollu və energetik 
içkilərə tətbiq edilən sığortahaqları 
istisna olmaqla, digər icbari tibbi 
sığortahaqlarının 1 aprel 2020-ci 
ildən toplanılmasına başlanılacaq. 
Həmçinin 2023-cü ildən etibarən 

müstəqil ödəyicilər üzrə təqvim ili 
üçün minimum aylıq əməkhaqqının 
48 faizi miqdarında icbari tibbi 
sığorta nəzərdə tutulub.  Məsələn, 
hazırda ölkədə minimum aylıq 
əməkhaqqının məbləği 250 manatdır. 
Həmin məbləğin 48 faizi miqdarında 
– təqvim ili üçün 120 manat – icbari 
tibbi sığortahaqqı hesablanacaq.

Qanuna əsasən, bütün əhali 
sığortaolunan hesab edilir və 
xidmətlər zərfində nəzərdə tutulmuş 
tibbi xidmətlərdən yararlanmaqda 
bərabər hüquqa malikdir. Qanunun 
əhatə dairəsinə gəldikdə isə qeyd 
edilməlidir ki, bu qanun müddətli 
həqiqi hərbi xidmət hərbi qulluq-

çularına, istintaq təcridxanalarında 
saxlanılan təqsirləndirilən şəxslərə, 
cəzaçəkmə müəssisələrində (məntəqə 
tipli cəzaçəkmə müəssisələri istis-
na olmaqla) cəza çəkən şəxslərə, 
Azərbaycan Respublikasında qaçqın 
statusu almış və BMT-nin Qaçqınlar 
üzrə Ali Komissarının Azərbaycan 
Respublikasındakı nümayəndəliyi 
tərəfindən himayəyə götürülmüş 
əcnəbilər və vətəndaşlığı olmayan 
şəxslər istisna olmaqla Miqrasiya 
Məcəlləsinə əsasən, respublika-
da müvəqqəti olan, müvəqqəti və 
daimi yaşayan şəxslərə şamil edilmir. 
Dəyişikliyə görə, icbari tibbi sığorta 
ölkənin inzibati ərazi vahidləri üzrə 
agentlik tərəfindən müəyyən edilmiş 
ardıcıllıq nəzərə alınmaqla, 2020-ci 
il ərzində mərhələli şəkildə tətbiq 

olunacaq.
İcbari Tibbi Sığorta üzrə Dövlət 

Agentliyinin regional mərkəzlərlə 
iş şöbəsindən bildiriblər ki, təkcə 
dövlət deyil, bəzi özəl xəstəxanalarda 
da vətəndaşlar sığorta hüququndan 
istifadə edəcəklər. Çünki, agentlik 
həmin xəstəxanalarla müqavilə 
imzalayıb. Bu səhiyyə müəssisələrinə 
Mərkəzi Klinik Xəstəxana, 
Respublika Diaqnostika Mərkəzi, 
Bakı Sağlamlıq Mərkəzi, Gəncə 
Beynəlxalq Xəstəxanası və Mərkəzi 
Klinikanın Gəncə filialı daxildir. 
Agentliyin göndərişi ilə xəstələr 
bu özəl xəstəxanalarda icbari tibbi 
sığorta üzrə xidmətlərdən pulsuz 
istifadə edə biləcəklər. Təbii ki, 
bu məsələdə vətəndaşlar ona 
diqqət etməlidirlər ki, hər xəstəyə 
göndəriş verilməyəcək. Əgər xəstəyə 
lazım olan, xidmətlər zərfində 
nəzərdə tutulan, amma dövlət 
xəstəxanalarında həyata keçirilə 
bilməyən xidmət olarsa, o zaman 
xəstə müqavilə bağlanmış özəl 
xəstəxanalardan birinə göndərilir. 
Bu zaman vətəndaş özəl klinikada 
heç bir ödəniş etmədən xidmətdən 
yararlanır. Pilot layihə çərçivəsində 
Ağdaşdan olan 170 şəxs Bakıda özəl 
xəstəxanalarda koronar angioqrafiya 
(anju), ürəyə stend qoyulması 
əməliyyatı keçirib. Həmin vətəndaşlar 
heç bir ödəniş etməyib. Şöbə müdiri 
qeyd edib ki, gələcəkdə digər özəl 
xəstəxanalarla da belə müqavilələrin 
imzalanması nəzərdə tutulur.

Burada bir məqamı qeyd etmək 
yerinə düşər ki, dövlət başçısı həmişə 
olduğu kimi, bu qanunun qəbulunda 
da yenə vətəndaşını düşünüb, əhalinin 
azimkanlı təbəqələrinin problemi-
ni önə çəkib. Ölkə əhalisinin 45 
faizini təşkil edən uşaqlar, tələbələr, 
pensiyaçılar, sosial müavinət və 
ünvanlı sosial yardım alan şəxslər, 
hamilə və sosial məzuniyyətdə olan 
qadınlar (Əmək Məcəlləsinə uyğun 
olaraq bağlanmış və hüquqi qüvvəyə 
minmiş əmək müqaviləsi və ya Mülki 
Məcəlləyə uyğun olaraq mülki-hüqu-
qi müqavilə əsasında işləmədiyi və 
sahibkarlıq fəaliyyəti ilə məşğul ol-
madığı hallarda) üçün sığortahaqqının 
dövlət büdcəsi tərəfindən ödənilməsi 
nəzərdə tutulmuşdur. 

Zərifə BƏŞİRQIZI,  
“Xalq qəzeti”

Azərbaycan vətəndaşının sağlamlıq 
təminatı – icbari tibbi sığorta

İcbari tibbi sığorta əhalinin tibbi xidmət almaq hüququna, habelə tibbi xidmətlərin 
əlçatanlığına və keyfiyyətinin artırılmasına dövlət tərəfindən təminat verilməsidir. 
Azərbaycan Prezidentinin sosial siyasətinin bir qolu olan səhiyyə sistemində son illər 

uğurlu islahatlar aparılmış, tibb müəssisələrinin maddi-texniki bazası və kadr potensialı 
gücləndirilmiş, bütövlükdə, səhiyyə sahəsində böyük nailiyyətlər əldə edilmişdir. 
Genişmiqyaslı sosial layihə olan icbari tibbi sığortanın (İTS) başlıca məqsədi səhiyyə 
sisteminin maliyyələşdirilməsini dayanıqlı iqtisadi əsaslarla qurmaq, əhalini sağlamlıqla 
bağlı maliyyə risklərindən qorumaqdır. Sığorta haqlarının sığortalılar tərəfindən müntəzəm 
ödənilməsi məcburidir və icbari tibbi sığortanın iştirakçılarının hüquqi bərabərliyi qorunur.

